
Кереш

Соңгы елларда җәмгыятебездә барган кискен иҗтимагый-сәяси, рухи- мәдәни үзгәрешләр әдәби мирасны барлау, моңа кадәр бәяләнгән әдәби күренешләргә яңача карау, күп сәбәпләр аркасында өйрәнелми яткан рухи шигырьләре белән телебездән төшми торган сөекле шагыйребез Габдулла Тукай белән бәйләнешле күп кенә материалларны табып өйрәнү системага салына башлады. Моңарчы Габдулла Тукай тормышын һәм шигъриятен гомуммилли яссылыкта бәяләгән, аның фани дөньяда яшәешен, шигъри сәләтен, вакытсыз үлемен дини-фәлсәфи, Ислам мәдәнияте кануннарына салып үлчәгән тәгъзия мәкаләләре, мәрсияләр укучыларга тиешенчә җиткерелмәде кебек. Ә Тукай шәхесен аңлау һәм бәяләү юллары, үлчәүләре һәм авторлар позициясе махсус өйрәнелүгә лаек дип уйлыйм мин. 
Мәгълүм булганча, Г.Тукайның вакытсыз үлеме, татар һәм төрки – мөселман дөньясында киң яңгыраш ала. Шагыйрьнең вафаты турында хәбәр иткәч, Русиянең төрле почмакларында яшәүче татарлар гына түгел, хәтта чит илләрдәге милләттәшләребез дә тирән кайгы кичерә. Бу вакыйга мөнәсәбәте белән язылган язмалар 1913-1914 нче еллар вакытлы матбугатында бигрәк тә “Йолдыз”, “Вакыт”, “Кояш”, “Ил”, “Мәктәп”, “Аң” газета-журналлары битләрендә яктыртыла, бер-бер артлы кайгы уртаклашу телеграммалары, тәгъзия хатлары басыла башлый. Ә XX гасыр башы лирикасын тудырган каләм ияләренең күбесенең Тукайның милләтебезгә хас булган фаҗигале гомере, үксез хыяллары, ятим хисләре күңелләрен кузгата. Бер-бер артлы басылып кына торган мәрсияләр шул хакта сөйли.
 Бу хезмәтемнең максаты – әдәбиятыбызның төрле чорлары арасыннан җитди игътибарга лаек булган XX гасыр башы татар әдәбиятының халыкка аз таныш булган һәм җитда игътибарга лаек булып та, хәзергәчә тиешенчә бәяләнмәгән, күпчелек шагыйрьләре һәм аларның Габдулла Тукайның тормышын һәм шигъриятен гомуммилли яссылыкта бәяләгән әсәрләре, вакытсыз үлемен дини-фәлсәфи, Ислам мәдәнияте кануннарына салып үлчәгән тәгъзия мәкаләләре белән таныштыру. Бөек шагыйребез Габдулла Тукай шәхесенең тәгъзия һәм мәрсияләрдә чагылышын сурәтләү аша татар кешесенә бик аз таныш булган кызыклы, катлаулы бер дәверне аерып алып күрсәтәсем килә.

Тукай шәхесен аңлау һәм бәяләүдә газета – журнал битләрендә урын алган тәгъзия мәкаләләренең роле

Дөньяда бик аз булыр чын шагыйрь, Габдулладай;
Ул караңгы төндә яктырткан матур, ак тулган ай.
Ул бөек уй, нечкә хис тәгъризләргә[footnoteRef:1] бик бай, – диям, [1:  Тәгъриз – тасвирлау] 

Бар урыннардан аның урынын кадерле, дәү, – диям.
Шәехзадә Бабич
Һәр милләтнең йөзек кашы булырдай кешеләре бар. Татар тарихында да андыйлар аз түгел. Ләкин халык язмышында үзгәрешләр китереп чыгарган XX гасырга күз ташласак, татар аңына, татар рухына Тукай кадәр зур йогынты ясаган бүтән шәхесне очрата алмыйбыз. Ә бит уйлап карасаң, Тукай әлеге гасырның башында ук япь-яшь килеш дөньядан китә. Менә шушы кыска гына гомере эчендә Тукай йолдыз булып кабынган. Милләтебезнең азатлыгы өчен, татарның рухи тормышын яктырту өчен көне-төне хезмәт иткән. 
Соңгы елларда җәмгыятебездә барган кискен иҗтимагый-сәяси, рухи- мәдәни үзгәрешләр әдәби мирасны барлау, моңа кадәр бәяләнгән әдәби күренешләргә яңача карау, күп сәбәпләр аркасында өйрәнелми яткан рухи шигырьләре белән телебездән төшми торган сөекле шагыйребез Габдулла Тукай белән бәйләнешле күп кенә материалларны табып өйрәнүсистемага салына башлады. Моңарчы Габдулла Тукай тормышын һәм шигъриятен гомуммилли яссылыкта бәяләгән, аның фани дөньяда яшәешен, шигъри сәләтен, вакытсыз үлемен дини-фәлсәфи, Ислам мәдәнияте кануннарына салып үлчәгән тәгъзия мәкаләләр, мәрсияләр укучыларга тиешенчә җиткерелмәде кебек. Ә Тукай шәхесен аңлау һәм бәяләү юллары, үлчәүләре һәм авторлар позициясе махсус өйрәнелүгә лаек дип уйлыйм мин. 
 Бу хезмәтемнең максаты – әдәбиятыбызның төрле чорлары арасыннан җитди игътибарга лаек булган XX гасыр башы татар әдәбиятының халыкка аз таныш булган шагыйрьләре һәм аларның Габдулла Тукайның тормышын һәм шигъриятен гомуммилли яссылыкта бәяләгән әсәрләре, вакытсыз үлемен дини-фәлсәфи, Ислам мәдәнияте кануннарына салып үлчәгән тәгъзия мәкаләләре белән таныштыру, әһәмиятләрен ачу.
Хезмәтемә керешеп киткәнче, мөрәҗәгать ителәчәк тәгъзия һәм мәрсия төшенчәләренә аңлатма биреп китүне кирәк дип саныйм.
Тәгъзия – үлгән кешенең якыннарының һәм туганнарының кайгыларын уртаклашып, вакытлы матбугатта бастырылган мәкаләләр булса, мәрсия – үлгән кешенең яхшы сыйфатларын күрсәтеп сөйләгән сүз яки шигырь дип аңлатма бирелә “Әдәбият белеме” сүзлегендә.
Шәрык һәм татар әдәбиятында вафат булган кешеләрне, кагыйдә буларак, танылган шәхесләрне мактау, аларның күркәм сыйфатларын бәян итеп язылган мәрсияләр рус һәм көнбатыш әдәбиятында элегия жанрына аваздаш. Исламга кадәрге гарәп шигъриятендә касыйдәнең бер төре кебек формалашкан мәрсия рисә дип йөртелә. Төрки татар әдәбиятында мәрсия гарәп-фарсы поэзиясе һәм халык авыз иҗатындагы сыкрау жанры тәэсирендә калыплаша. Аның беренче үрнәкләре М. Кашгарыйның “Диване лөгат – эт төрк” әсәрендә урын ала һәм алга таба XIX – XX йөз башы әдипләре Г. Утыз Имәни (“Мәрсия и – Хәмидә, зәүҗете Габдерәхим Болгари”), Акмулла (“Дамелла Шиһабетдин хәзрәтнең мәрсиясе”), Г. Тукай (“Хөрмәтле Хөсәен ядкәре”), Н. Думави (“Шиһабетдин Мәрҗани хәзрәтләренең кабере янында”) иҗатында үстерелә.
Мәгълүм булганча, Г.Тукайның вакытсыз үлеме, татар һәм төрки-мөселман дөньясында киң яңгыраш ала. Шагыйрьнең вафаты турында хәбәр иткәч, Русиянең төрле почмакларында яшәүче татарлар гына түгел, хәтта чит илләрдәге милләттәшләребез дә тирән кайгы кичерә. Бу вакыйга мөнәсәбәте белән язылган язмалар 1913-1914 нче еллар вакытлы матбугатында бигрәк тә “Йолдыз”, “Вакыт”, “Кояш”, “Ил”, “Мәктәп”, “Аң” газета-журналлары битләрендә яктыртыла, кайгы уртаклашу телеграммалары, тәгъзия хатлары килә башлый. “Тукаев, вафат иткәннән соң, матбугатны бик җитди рәвештә мәшгуль итте. Аның шигырьләре, шагыйрьлеге хакында төрле фикерләр, мөляхәзәләр йөртелде. Хәяте хосусияте хакында иптәшләре, белеш танышлары тарафыннан күп хатирәләр язылды. Төрле җенес, төрле сыйныфтан булган кешеләр аңа булган мәхәббәт вә мәфтүниятләрен (соклануларын) аның үлеме илә хасыйль булган кайгыларын, моң вә зарларын изһар итеп (күрсәтеп), тәэссефләр (кайгы), тәгъзияләр, мәрсияләр... яздылар, – дип күрсәтә Җамал Вәлиди.
Газета-журналлар бу көннәрдә Тукай рухы белән яши. Алар сөекле Тукайга багышлап язылган әсәрләре белән тоташ һәйкәл куялар. Моның белән килешмәүчеләр дә була, әлбәттә. Ләкин хикмәт андамыни. Хикмәт – Тукайның халкының бөек улы булуында. Кыска гына гомерендә ул халкы күңелендә җуелмас эз калдырды, милләтенә ару-талусыз хезмәт итте. Үткен каләме белән аларга якты юл күрсәтте. Нишләсен халык, шушы бөек затны югалтуны ничек авыр кичермәсен инде ул.
Бөек шагыйрь вафат булгач, Фатих Әмирхан “Кояш” газетасында (1913 ел, иске стильдә 4 апрель) кайгы мәкаләсе бастыра: “Шималь (төньяк) төрекләре бүген үзләренең иң мәшһүр, иң сөекле шагыйрьләрен күмәләр... Милләтебезнең бөтен халык җырларындагы төп аһәң, кайгы, хәсрәт, авыр моң аһәңе, аның шигырьләрендә дә төп көй, әсал иде. Менә шуңар күрә аны халык бик яшьләй үз шагыйре итеп таныды; аны аңлады, ул җырлаган нәрсәләрнең үз рухындагы нәрсәләр икәнен тойды.” Бу сүзләрдән Фатих Әмирханның каләмдәше Габдулла Тукай шәхесен һәм иҗатын никадәр хөрмәт иткәнлеге ачык күренә.
1913-1914 нче елларда, аеруча 1913 елның март-май айларында газета-журнал битләрендә Тукайның вакытсыз үлеменә нисбәтле язмалар бик күп басыла, алар төрле жанрда. Авторлары да – төрле катлау, төрле социаль төркем, сыйныф кешеләре. Бу көннәрдә милләт, халык берләшә. Шагыйрьне югалту ачысы белән яши. Тукай үлеме гомуммилли кайгы буларак кабул ителә. Язмаларның барысы ихлас күңелдән, юксыну, шагыйрьгә тирән мәхәббәт белән сугарылган. Вакытсыз фани дөньядан мәңгелеккә күчкән шагыйрьнең үлеменә төрле катлам вәкилләре тарафыннан иҗтимагый-милли яссылыкта, дини-фәлсәфи планда, этик-әхлакый, эстетик ноктадан бәя бирелә. Аллаһы Тәгаләнең сыйфатларытурында сөйләп Коръән-Кәримнең “Шүгарә” сүрәсендә әйтелгән кешенең Аллаһы Тәгалә тарафыннан яратылуы, Раббының кешене дөньядан алуы, Кыямәт көнендә аның яңабаштан Аллаһ хозурына кубарылуы, һәрбер нәрсәгә сәбәпче Аллаһ кебек дини өйрәтмәләрдән чыгып шагыйрьне югалту кайгысы күңелдән кичерелә. Мәсәлән, “Йолдыз” газетасының 7 нче апрель санында урнаштырылган тәгъзия телеграммасында болай диелә: “Аллаһы Тәгалә хәзрәтләренә аны дөньядан алу муафикъ булган. Габдулла әфәнденең олугъ сүзләре һәм аның исеме мөкатдәс хәзинә уларак безгә калды. Без аның хәерле варислары уларак аны саклаячакбыз. Аллаһы Тәгалә шундый мөкатдәс Һәдияне исраф итүдән мөхафәзә итсен (сакласын), Габдулла әфәнденең урыны җәннәт фирдәвесендә (бакчасында) кыйлсын. Амин!”
Г.Сәгъди, Г.Исхакый язмаларында исә шагыйрьнең үлеме иҗтимагый-милли яссылыкта, ямьсезлек-матурлык, фаҗигалелек эстетик категорияләре аша бәяләнсә, шәхеснең һәм иҗатының кыйммәтен Исхакый иҗтимагый-милли яссылыкта билгели: “Мәрхүм Тукайның милли кыйммәте аның шагыйрь, милли шагыйрь булуындадыр..., шуңа күрә Тукай хакында аз гына булса да шөбһә уята торган сүзләр сөйләү, төрле уйларга сәбәп була торган мәкаләләр язу – милли тәрбия җәһәтеннән җинаятьтер.”
Иң тәүге тәгъзияләрдә үк Тукай рухи мирасының төп хасиятләреннән берсе – халыкчанлык, халык шагыйре булуы ассызыклана. “Вакыт” газетасының 1913 елгы 4 нче апрель санында урнаштырылган тәгъзиядә шагыйрь иҗатының халыкчанлыгын аңлау омтылышы да ясала. “Ул безнең татар дөньясында иң яшьләй олы шөһрәт тапкан егеттер. Аның бу шөһрәтендә ялган вә фальшелар катнашмаенча, чыннан истихкак (лаек булу) илә булды. Аңа бер дә тышкы тәэсирләр булмаенча, ул халыкның үз арасыннан чыккан, халыкның үз җырын җырлый , шуңа күрә халык аны бик тиз вә бик яхшы аңлый иде. Әйтергә мөмкин ки, ул халыкның, милләтнең үз шагыйре иде.” Шулай итеп, “Вакыт”, “Йолдыз”, “Кояш” газеталарының 1913 елның апрель саннарында басылган тәгъзияләрендә тәгъзия – мәкаләләрдә, якын туганнарының, кардәшләренең, гомумән, милләтнең тирән кайгысын уртаклашудан тыш, Тукайның иҗатына бәя бирелә, шигъриятнең асыл сыйфатлары аерып чыгарыла, әдәби репутациясе, әдәби әсәрләренең исеменең үлемсезлеге исбатлана. “Җиһанның Искәндәрләре Тукай каршысында куәтсездер” диелә бер тәгъзиядә. Үз иҗаты каләме белән татар милләтенә хезмәт иткән, милләтнең “шаһлыгын”, “тәхетен”, “бәхетен” күрергә хыялланган шагыйрьне ул талантлы, зирәк акылы беләнсугыш кырларында, яуларда зур батырлыклар күрсәтеп, үз Ватанын дошманнардан саклап калган бөек полководец Александр Македонский – Искәндәр белән параллель куеп карый.
Тәгъзия телеграммалары җибәргән көндәлек матбугат чаралары арасында, көндәлек сәяси һәм әдәби “Вакыт” гәзите, мәгърифәтче галим, тарихчы, дин белгече, журналист, педагог, язучы, җәмәгать эшлеклесе Ризаэтдин бине Фәхретдин мөхәррирлегендә нәшер ителгән әдәби, фәнни һәм сәяси “Шура” журналы, Әстерханнан “Идел” гәзите, Петербургтан “Нур” гәзите, Троицкидан “Степь” гәзите, “Акмелла” журналы, Казаннан “Бәянелхак” гәзите идарәләре дә бар. Мәсәлән, “Идел” гәзите хезмәткәрләре болай яза: “1911 елда “Идел” матбагасына килеп безнең һәммәмез берлән танышып, безнең күңелемезне шат кылган бөек шагыйремезнең бу көндә үлгән хәбәрене ишетү берлә бик тәэсирләнеп, шундый һәркемгә мөляеманә, һәркемне бертигез карый торган эшлекле бер милләт каһарманының вакытсыз дөньядан китүенә бик кайгырыштык. Аллаһ рухын шат итсен”.
Югары уку йортларыннан Мәскәүдәге мөселман студентлары болай яза: “Сөекле шагыйрь Тукаевның вакытсыз вафат булу хәбәре белән зур хәсрәткә төшкән курсисткалар вә студентлар бөтен милләтемезгә төшкән хәсрәтне сезнең белән бүлешәләр”.
Кайгы уртаклашудан матбагалар да читтә калмаган, әлбәттә. Мәсәлән, “Матбагаи Кәримия” хезмәткәрләренең тәгъзия язмасында болай диелгән: “Сөекле шагыйремез! Син саф күңел, безнең арада озак тормадың, мәңгелек рәхәт йортына ашыктың! Без сине мәңге онытачак түгелмез. Кабереңдә рәхәт ят, Алла рухыңны бөек дәрәҗәләргә күтәрсен!”
Шагыйрь, публицист, Әстерхан шәһәренең 2нче мәчете имамы, милләте буенча төрекмән, “Идел” гәзитендә эшләгән, Г. Тукай белән хатлар алышкан Габдерахман Ниязи шагыйрьнең вафатын бөек мосыйбәт (кайгы-хәсрәт) дип атый.
Казаннан татар профессиональ театрына нигез салучыларның берсе Ильяс Кудашев-Ашказарский “Габдулла Тукаевның вафаты мине шашыртты. Бөек милли зыягка кайгырам. Тынычлык синең рухыңа хакыйкать, яхшылык вә нәфасәт шагыйре һәм тормыш мөгаллиме! Исемең мөәббәд (мәңгелек) булсын, ГабдуллаТукаев!” дип яза. 
Мәскәүдән Г. Тукайның кардәшләре Хәбибулла Сәйфетдинов, Мәрьям Сәйфетдинова, Ярулла Сәйфетдинов телеграммасы шулай ук игътибарга лаек. Урта Азия тарафыннан, аерым алганда Бохара хөкүмәтенең тәрҗеманы Туктар Дениттаев, Ташкенттан скрипкачы һәм дирижер Исмәгыйль Аитов, Әндиҗаннан туган тел әдәбияты мохлислары (ихласлылары), Чулпан тәхәллүсе белән билгеле булган үзбәк шагыйре, язучысы, галиме Габделхәмит Юнысов та шагыйрь вафаты уңаеннан кайгы уртаклашалар. 
Бакчасарайдан галим Госман Акчокраклы, Саттар Мәзһәрле күндергән телеграммада шундый юллар бар: “Шималь йолдызымыз Габдулла Тукаевның вакытсыз югалуыннан тулае бөтен җанымыз белән кайгырамыз, җылыймыз. Аның илһамнарына җәнүбтән торып баш иючеләр”.
Габдулла Тукай – туган халкының гына түгел, бөтен төрки халыклар, Идел буенда һәм Урал янында яшәүче угро-фин халыкларының мәдәни үсешенә билгеле өлеш керткән зур абруйлы шәхес. Аның турында тугандаш халыклар галимнәре, әдипләре, сәнгать эшлеклеләре язган тирән эчтәлекле бик күп җылы фикерләр шул хакта ачык сөйли. Ничек куанмыйсың: данлы Тукаебыз иҗаты XX гасыр башында ук башка халыкларны да сокландырган бит. Кайгылы көннәрдә ерак чит илләрдән, аерым алганда Варшава, Ломжа шәһәрләреннән дә телеграммалар алына. 
Әйтик, Варшавадан Нурмөхәммәт Игъламов мондый бер фактны билгеләп үтә: “Тукаевның шигырьләрен балалар да яраталар. Аның шигырен укып торган өч яшьлек бер балага: “Кем җырын җырлыйсың?” – дидем. “Тукай бабайныкын”, – диде һәм “Менә ул, Тукай бабай”, – дип, аның рәсемен барып үпте”. Күренекле җәмәгать һәм сәясәт эшлеклесе Йосыф Акчура шагыйрьнең вафаты турында Якын көнчыгыш илләренә сәфәре вакытында ишетә һәм Фәләстыйннан “Вакыт” гәзитенең 1913 елның 22 июнь санында кайгы уртаклаша.
Гомумән, Г. Тукай вафатыннан соң, Русия империясенең барлык чикләре буенча урнашкан шәһәрләр һәм авыллардан, чит илләрдән тәгъзия телеграммалары алына. Авторларның социаль катлам мәсьәләсенә килгәндә исә, алар арасында төрле дәрәҗәдәге сәүдәгәрләр, дәүләт хезмәткәрләре, галимнәр, мөгаллимнәр, язучылар, журналистлар, сәнгать әһелләре, имамнар, студентлар, шәкертләр бар.Күрәсең, “Нур” гәзитенең 1913 елгы 12 апрель санында басылган бер мәкаләдә болай дип нигезсез язылмаган икән: “Тукаев татар галәмендә бөек вә беренче һәм хакыйкый бер шагыйрь иде. Ул үзенең кыска гына гомерендә төрле сыйныф татарларның хәят вә тормышларында күрелгән һәртөрле хәлләрне, аларның рух вә фикерләрендә гизләнгән (яшеренгән) төрле игътикад (ышану) вә фикерләрне һәркем ләззәтләнеп укыячак, аңлаячак сурәттә тәфсир (аңлату) вә тәгъриф (белдерү) итте, мәйданга чыгарды. Аның шигырьләре саясендә (ышыгында) бик күп адәмнәр үз тормышымызда улган яхшы вә начар хәлләрне үз сурәтен көзгедә күргән кебек ачык күрергә вә шул саядә фикер вә моталәга (өйрәнү) һәм хәлләрен ислах кылырга муафикъ улдылар”. 

Тукай вафатына мөнәсәбәтле язылган мәрсияләрдә 
бөек затны югалту ачысының гәүдәләнеше
20 нче гасыр башы татар әдәбиятының таҗы, – әлбәттә, Тукай. Шуңа күрә бу дәвер сүз сәнгатен хаклы рәвештә еш кына “Тукай чоры әдәбияты” дип атыйлар. Тукай чоры әдәбиятының милләтне тәрбияләүдә, үстерүдә роле ифрат зур булды. Бу дәвер сүз сәнгате – бүгенге милли яшәешебез, мәдәни үсешебез өчен дә бетмәс-төкәнмәс чыганак. Пушкин рус, Байрон инглиз, Гете немец әдәбияты өчен ничек бөек булса, Г. Тукай исә, татар әдәбияты өчен шулай бөек.
Кол Гали, Мөхәммәдьяр, Кандалыйлар Тукайга көндәшлек итми. Бөекләр иҗаты дөньяны танып белү юлында таяныч, күңел сөенече буларак йөрәкләрдә яши. Иң олы бизмән булып татар милли интеллектының югары казанышы – Тукай иҗаты тора. 
Һәр елны татар халкы түземсезлек белән апрель аен көтеп ала. Ул аны табигатьнең иң матур фасылы булган өчен генә түгел, ә безнең сөекле, олы шагыйребез Тукай туган, безгә Тукайны бүләк иткән ямьле, матур көннәр итеп тә каршы ала. Һәм һәр елны татар телендә аралашкан кешеләр Тукай турында уйлый, Тукайның шигырьләрен ятлый һәм аңа үзенең ихтирамын белдерә. 1956 елда, Тукай һәйкәле ачылганда, Әхмәт Фәйзи болай дип язган иде:
Белмим, кайсы таулар күкрәгеннән
Һәйкәлеңнең ташы, тимере.
Тик син үзең халык күңелендә,
Халык мәхәббәте – синен исемең,
Халык гомере – синең гомерең.
Чыннан да, без үзебезнең яшәешебезне Тукай гомеренә тиңлибез, шуның белән үлчибез. Татар халкы яшәсә, Тукай сүзе яңгырар. Тукайны яшәтү өчен татар халкы яшәргә, аның бөеклеген XXI, XXX гасырларга илтеп җиткерергә тиеш. Егерменче гасыр шикелле иң залим, иң зәхмәтле, иң дәһшәтле чорны узып исән калган татар халкы алдагы гасырларда да югалмаячак. Вакытлар узган саен, Тукайның бөеклеге, иҗатының нихәтле тирән һәм нәфис булуы, илаһи куәте, рухи матурлыгы тирәнрәк ачыла бара.
Тукайны без олылыйбыз, зурлыйбыз. Ләкин бит әле Тукай алдында баш ию бер хәл, аның мирасын өйрәнү, аны яңадан-яңа буыннарга сеңдерү – ул бөтендәй икенче гамәл.
Үзе исән чакта ук шундый дан вә абруй казанган башка затны әдәбият тарихы хәтерләми. Инде 1911 елда ук Шәехзадә Бабич “Габдулла әфәнде Тукаев” исемле шигырен язып чыга. Ул Тукайны “Бөек уй, нечкә хис, тәгъзирләргә (читләтеп әйтүләргә) бай, тирә-юньгә ак нур чәчеп торган олы зат” дип бәяли, аның халыкны уятуга керткән иҗтимагый эшчәнлегенең тирәнлеген аңларга омтыла:
Дөньяда бик аз булыр чын шагыйрь Габдулладай;
Ул – караңгы төндә яктырткан матур, ак тулган ай.
Тукайның вакытсыз үлеме йөрәкләрдә ачы хәсрәт уята, тирән әрнү хисе тудыра: “Китте милли дөньядан, калдырды үксез милләтен”, – дип яза Ш. Бабич “Тукай үлгәч” (1913) шигырендә. Шул кайгылы көннәрдә XX гасыр татар шигъриятенең йөзек кашы, халыкның милли аңын азатлык һәм хөррият өчен көрәш юлына алып чыгуга мөһим өлеш керткән Тукайны сагынып, юксынып язылган дистәләгән шигъри әсәрләр туа. Шагыйрьнең чордашлары, каләмдәшләре Мәҗит Гафури “Тукай вафатыннан соң”, Сәгыйт Сүнчәләй “Инеш” (Тукай хатирәсе), Габдрахман Сөнгати “Сүнде йолдыз” кебек әсәрләрендә бу үлемне тирән тарихи фаҗига, татар поэзиясенең олы югалтуы буларак бәялиләр. Бу мәдхия, мәрсияләрнең үзәгендә – кешелекле моң, югалту авырлыгы тудырган сагыш, татар шигъриятенең киләчәге өчен борчылу хисе. “Тукай рухына” исемле баш белән “Вакыт” газетасы берничә санында телеграммалар, хатлар, әдәби әсәрләр биреп бара.
 “Тукай – биле язылган милләтнең сөрәнчесе, моңарчы күңел төпкеленә яшерелгән аһ-зарны дөньяга түгүче. Шуңа да аның беренче шигырьләре үк халык күңелендә аваздашлык таба. Ул – һәр күзәнәге, бөтен асылы белән татар шагыйре,” – дип яза язучы Ркаил Зәйдулла. Шулай итеп, татарның мәгълүм кешеләре арасыннан Тукай хакында фикер әйтмәгән кеше аз калгандыр, минемчә.
20 гасыр башы шигъриятенең сүнмәс йолдызлары булган сөекле шагыйрьләребез Шәехзадә Бабич, Мәҗит Гафурилар да Тукайның вафатын милләт өстенә төшкән зур фаҗига буларак кабул итәләр. Көтмәгәндә килгән бу кайгыны Мәҗит Гафури шигырь юлларына күчерә: 
Үлмәдең син, чөнки бу көн һәр татар күңелендә син, – ди.
“Һәрвакытта чыкмас истән монда кыйлган эшләрең,
Һәрвакыт сөелеп укылыр бар күңел җимешләрең”, - дип иҗатын, шигырьләрен күңел җимешләре белән чагыштыра. “Сөекле шагыйрькәй, син иртәрәк югалдың, безне кайгыларга салдың,” – ди.
Тукай осталыгында үсеп, аның сихри йогынтысында формалашкан Шәехзадә Бабич Тукай исән чакта ук үзенең остазына багышлап, махсус шигырьләр язды. “Габдулла Тукаев әфәнде” әсәрендә (1911) ул үз остазын “тулган ай”, “гали зат”, “Зур шагыйрь, мәшхүр шагыйрь” дип атый. Аңа мәхәббәтен, ихтирамын горурланып, шатланып белдерә: “Ул уяткач, ул терелткәч хәстәне;” “җырлаганда нечкәрә күңлем, эри һәр җирләрем”. Мәрсия җанрында язылган икенче шигырендә Ш. Бабич шагыйрьне “Татарның былбылы” дип атый, аның бөеклеген, милләт язмышындагы тарихи әһәмиятен күрсәтә:
...Сөйде милләт бу шагыйрен, белде кадрен-хөрмәтен,
Үз юлында армый-талмый итте, мескен, хезмәтен...
...Тәсбих вә тәхлил кебек, җырларга калды җырлары,
Моңланып иснәргә калды тәмле исле гөлләре.
Күңелләрне нурдандырып, ак юлга салучы Тукайга Шәехзадә Бабич бөтен гомере буе ихтирамын саклап кала.
XX гасыр башы лирикасын тудырган каләм ияләренең күбесенең Тукайның милләтебезгә хас булган фаҗигале гомере, үксез хыяллары, ятим хисләре күңелләрен кузгата. Ул Татар галәменең нәни генә күчерелмәсе кебек. Аны ай, йолдыз, кояш, Чулпан йолдызы, бәһасез нурга тиңлиләр.
Шагыйрь Кәшшаф Курмашев “Әдәбият былбылы олуг шагыйремез Габдулла Тукаевка” шигырендә: “Сүнде Чулпанның нуры тугъмас, атмас борын”, – дип үзенең кайгысын белдерсә, чиксез соклану хисе белән өстәп куя:
 Арамызда нурлы Чулпан, якты Кояш, Ай идең,
 Милли гөлләр сандугачы – син идең, сайрый идең”.
 Уфа каласында яшәп иҗат итүче шагыйрь Хөсни Кәрим “Сөекле шагыйремез мәрхүм Габдулла Тукаев рухына” шигырендә: “Бер якты йолдыз яки нурлы ай вафат”, – дип аның үлемен дөньякүләм фаҗигага тиңли. Сембердә яшәп иҗат итүче шагыйрь Гариф Гайнуллин “Габдулла әфәнде Тукаев хакында мәрсия” шигырендә аны милләт күгендә нур чәчеп торучы зат итеп сурәтли:
Нур идең син, яки якты нурлы бер йолдыз идең,
Балкый идең күктә даим, бер үзең, ялгыз идең... 
Милләтебез юлбашчысы булган Тукайны мәрсияләрдә затлы әйберләр- сәгадәт байрагы, алтын таҗ, бриллиант, пакъ су, бәһасез нур, милләт канаты, рух ачкычы белән чагыштырулар да еш очрый.
Әстерхан өлкәсендә яшәп, иҗат итүче Бәдретдин Киләчи бу кайгыны бик авыр кичерә, ул бер-бер артлы 3 шигырь иҗат итә. “Мәрхүм остаз шагыйрь Г. Тукаевка ядкяр” шигырендә татарларга мөрәҗәгать итеп:    ”Очты сәгадәт байрагың; – ди. “Ярты үлгән татарларны тергезүче чын – чын кояш” иде, ди. Тукайны Тәңредән килгән бәһасез нур белән чагыштыра. “Икенче хатирә”сендә:
Беләсеңме, канатың сынды, милләт!
Кояштай якты лампаң сүнде, милләт! 
Бөтен дөнья бәһасеннән бәһале
Арсланыңны туфрак күмде, милләт,” – дип чаң суга.
“Өченче хатирә”сендә:
“Үлмәдең син!
Мөнәүвәр якты аем, сүнмәдең син! “дип, үз-үзен юата.
Шагыйрь Кәшшаф Патии “Тукайга” шигырендә:“Син халкың күзендә бриллиант”, – ди. Уфада яшәп иҗат иткән шагыйрь Җамалетдин Юмаев “Тәгъзия” шигырендә тереклекнең генә түгел, бөтен табигатьнең дә кайгысын, сагышын тасвирлап күрсәтә: кояшның яктысының моңланып җәелүен, язгы тамчының акрын тамуын, кошның хәсрәтле тавыш белән сайравын шагыйрьнең үлеме белән бәйли:“рух сүнгән”, “хис үзенең ачкычын югалткан”, “өмет үлгән”, – бар да үзләренең хуҗаларын югалтканнар.
Шулай ук мәрсияләрдә Тукайны милли гөлләр, сандугач, тәмле исле гөл, былбыл, алмагач, ландыш һәм миләүшә чәчәкләре белән чагыштырулар да еш очрый.
Кәшшаф Курмашев “Әдәбият былбылы олугъ шагыйребез Габдулла Тукаевка” мәрсиясендә “милли гөлләр сандугачы”, Мирхәйдәр Фәйзи “Милләт бакчасының гөлләренә баскан былбыл”, Габдулла Харис “былбыл”, Габделәхәт Мусин “бакчадагы матур чәчәк”кә тиңлиләр.
Язмышы Тукай язмышы белән аваздаш булган татар шагыйрәсе Рокыя Ибраһимиянең “Китте шагыйрь” мәрсиясендә күңелләрне актарырлык шундый юллар бар:
Әй шагыйрь, ямьле шагыйрь, милли шагыйрь, син чын шагыйрь,
Күземездән түктереп яшь, хәсрәткә салган шагыйрь. 
Шагыйрә шушы ук мәрсиясендә Тукайны алмасы бик татлы булган алмагач, милләтнең рухын күтәргән хуш исле гөл, милләт бакчасының миләүшә һәм ландыш чәчәкләре, бакчада сайрап торган бик матур былбылга тиңли. 
“Милләт каһарманы киткәч, башыбыздан алтын таҗыбаз төште,” – ди.
Тукайны илаһилаштыру да читләтеп үтелмәгән мәрсияләрдә. Аны Хакның җиргә иңдерелгән нуры, шигырьләрен Исрафил фәрештәнең быргысы, үзен фәрештәгә тиңләгән мәрсияләр дә байтак.
Тукайның үлемен бик авыр кичереп, бер-бер артлы 3 мәрсия язган татар шагыйре Габдулла Харис: “Синең иҗатыңа кат-кат мөрәҗәгать итәрләр, киләчәк буын шагыйрьләре дә синең иҗатыңнан илһам алырлар”, – ди:
Бел шагыйрь, шул моңлы җырларың илеңдә яңгырар,
Зур җаныңнан соңгы былбыллар да еш илһам сорар. 
Йомгаклау
Тукай – XX гасыр татар поэзиясенең нигезе, алтын баганасы, һәр шагыйрь бу иҗат чишмәсеннән үзенең сәләт көченә, юнәлешенә карап илһам нуры ала. Менә шулай милләт кайгысын уртаклашып, сөекле Тукаебыз калдырган мирас белән горурланып, аның бөек, кабатланмас иҗатын мәңгеләштерергә омтылган мөхтәрәм затларыбыз булуына чиксез горурланам мин. 
Тукайның олы мәгънәсендәге миллилеге, халыкның фаҗигасен аңлавы һәм татар кавеменең мөстәкыйльлеге турындагы хыяллары яңартып кору, хөррияткә омтылыш чорында татар поэзиясе өчен олы таяныч булды.
Әйе, Тукай иҗаты – татар халкының йөз аклыгы ул. Мондый шагыйре булган милләт – зур һәм талантлы милләт, үткәне һәм бигрәк тә киләчәге булган милләт.
Тукай яши, Тукай яшәр. Тукай – нәкъ татар җаны биеклегендә. Ул – кабатланмас шагыйрь, иҗаты – ядкәр, үткен тойгылары тауның ярын, диңгезнең төбен әрчерлек көчкә ия.

